
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ԼՐԱՑՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՈՐՈՇՄԱՆ ԸՆԴՈՒՆՄԱՆ

1. Իրավական ակտի ընդունման անհրաժեշտությունը
««Հայաստանի Հանրապետության 2023 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը (այսուհետ՝ նախագիծ) մշակվել է, որպեսզի հնարավորություն տրվի ՀՀ կառավարության 2022 թ. հուլիսի 21-ի N 1179-Լ որոշմամբ հաստատված՝ «Ադրբեջանի կողմից 2016 և 2020 թվականներին սանձազերծված ռազմական գործողություններին մասնակցած գործազուրկ անձանց մասնագիտական ուսուցման կազմակերպում և զբաղվածության ապահովում» ծրագիրը (այսուհետ՝ ծրագիր) 2023 թ-ին ևս իրականացնել։ Միաժամանակ, սույն նախագծի ընդունումը պայմանավորված է նաև ՀՀ կառավարության 2022 թ. օգոստոսի 18-ի N 1296-Լ որոշմամբ հաստատված «Գործազուրկների զբաղվածության ապահովում» միջոցառման շրջանակներում՝ 2022 թ. կնքված թվով 23 պայմանագրերի մասով ծագած ֆինանսական պարտավորությունների մարման անհրաժեշտությունից։ 
1.1. Կարգավորման հարաբերությունների ներկա վիճակը և առկա խնդիրները 
ՀՀ 2022 թ. պետական բյուջեից ծրագրի իրականացման նպատակով փաստացի ծախսվել է 59,373.33 հազ. դրամ և ֆինանսական կատարողականը կազմել է 90.6 %։ Ոչ ֆինանսական կատարողականը կազմել է 139.0 %, քանի որ 2022 թ. նախատեսվել է ծրագրում ընդգրկել 200 շահառու, սակայն փաստացի ընդգրկվել է 278-ը։ Հետևաբար, հաշվի առնելով ծրագրի նկատմամբ առկա մեծ պահանջարկը՝ որոշվել է, որ 2023 թվականին ծրագիրը ևս իրականացվի 500 շահառուի մասով, որի համար կպահանջվի շուրջ 199,737.5 հազ. դրամ գումար։
Մասնավորապես, նախատեսվում է մասնագիտական ուսուցման դասընթացներում ընդգրկել 153 անձի, 67 անձի համար կազմակերպել աշխատանքային փորձի ձեռքբերում, 280 անձի աշխատանքի ընդունելու պարագայում՝ գործատուին տրամադրել միանվագ աջակցություն։ Մյուս կողմից, հաշվի առնելով ՀՀ կառավարության 2022 թ. հուլիսի 21-ի N 1179-Լ որոշմամբ սահմանված աջակցության ուղղություները և չափերը՝ 2023 թ. պահանջվող ֆինանսական միջոցները՝ 7 ամսվա կտրվածքով, կկազմեն.
· մասնագիտական ուսուցման բաղադրիչով՝ շահառուների թիվ*(ուսուցման ամիսների քանակ*(ուսման վճար+կրթաթոշակ)+հարկերի փոխհատուցման ամիսների քանակ*հարկերի փոխհատուցման չափ)=153*(5*(50.0+37.5)+2*50.0)= 82,237.5 հազ. դրամ,
· աշխատանքային փորձի ձեռքբերման բաղադրիչով՝ շահառուների թիվ *(աշխատանքային փորձի ամիսների քանակ*(աշխատավարձ+հարկերի փոխհատուցման չափ 1) + հարկերի փոխհատուցման ամիսների քանակ*հարկերի փոխհատուցման չափ 2)=67*(3*(75.0+25.0)+4*50.0)= 33,500.0 հազ. դրամ,
· գործատուին միանվագ փոխհատուցման տրամադրման բաղադրիչով՝ շահառուների թիվ*միանվագ փոհատուցման չափ=280*300.0= 84,000.0 հազ. դրամ։ 
Ամփոփելով՝ ծրագրում 500 շահառու ընդգրկելու համար՝ 2023 թ. պետական բյուջեից կպահանջվի՝ 82,237.5+33,500.0+84,000.0=199,737.5 հազ. դրամ։
Միաժամանակ, 2022 թ. օգոստոսի 18-ի N 1296-Լ որոշմամբ հաստատված «Գործազուրկների զբաղվածության ապահովում» միջոցառման շրջանակներում 2022 թ. կնքված աջակցության տրամադրման թվով 23 պայմանագրերի մասով ֆինանսական պարտավորությունները 2023 թ. կազմելու են շուրջ 6,750.0 հազար դրամ։ 
 
1.2. Կարգավորման առարկան, առկա խնդրի առաջարկվող լուծումը
Նախագծով առաջարկվում է 2023 թ. պետական բյուջեից զբաղվածության 1088 բյուջետային ծրագրի 11004՝ «Աշխատաշուկայում անմրցունակ անձանց փոքր ձեռնարկատիրական գործունեության աջակցության տրամադրում ծրագրի ուսուցման կազմակերպման և խորհրդատվական ծառայություններ» միջոցառմանը հատկացված 30,000.0 հազ դրամը, 12001՝ «Աշխատաշուկայում անմրցունակ անձանց փոքր ձեռնարկատիրական գործունեության աջակցության տրամադրում» միջոցառմանը հատկացված գումարից 100,114.5 հազ. դրամը և 12005՝ «Աշխատաշուկայում անմրցունակ անձանց աշխատանքի տեղավորման դեպքում գործատուին միանվագ փոխհատուցման տրամադրում» միջոցառմանը հատկացված գումարից 69,623.0 հազ. դրամ (ընդամենը՝ 199,737.5 հազ դրամ) հատկացնել 12018՝ «Ադրբեջանի կողմից 2016 և 2020 թվականներին սանձազերծված ռազմական գործողություններին մասնակցած գործազուրկ անձանց մասնագիտական ուսուցման կազմակերպման և զբաղվածության ապահովում» միջոցառմանը` 199,737.5 հազար դրամի չափով։ Ինչպես նաև, առաջարկվում է 12005՝ «Աշխատաշուկայում անմրցունակ անձանց աշխատանքի տեղավորման դեպքում գործատուին միանվագ փոխհատուցման տրամադրում» միջոցառմանը հատկացված գումարից ևս 6,750.0 հազար դրամ հատկացնել «Գործազուրկների զբաղվածության ապահովում» միջոցառմանը։ 
Միաժամանակ, առաջարկվում է 1088 բյուջետային ծրագրի 11004 միջոցառման համար նախատեսված շահառուների թիվը նվազեցնել 150-ով,  12001 միջոցառման մասով՝ ինքնազբաղվածությամբ ապահովված անձանց թիվը նվազեցնել 74-ով։ Առաջարկվում է նաև 12005 միջոցառման մասով՝ գործատուի մոտ աշխատանքային ունակություններ և կարողություններ ձեռք բերած անձանց թիվը նվազեցնել 1040-ով՝ հիմք ընդունելով ինչպես նշված միջոցառման շրջանակներում տրվող աջակցության մեկ միավորի աժեքը, այնպես էլ այն հանգամանքը, որ ՀՀ կառավարության 2022 թ.  դեկտեմբերի 29-ի N 2111-Ն որոշմամբ, հավանաբար տեխնիկական սխալի հետևանքով՝ սույն միջոցառման համար ի սկզբանե հաստատվել էին ոչ ֆինանսական սխալ ցուցանիշներ։ 

2․ Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ աշխատանքի և սոցիալական հարցերի նախարարության կողմից:

3. Ակնկալվող արդյունքը
Նախագծի ընդունմամբ ակնկալվում է ապահովել Ադրբեջանի կողմից 2016 և 2020 թվականներին սանձազերծված ռազմական գործողություններին մասնակցած շուրջ 500 գործազուրկ անձանց կայուն զբաղվածությունը և նրանց ընտանիքների սոցիալական բարեկեցությունը։ Ակնկալվում է նաև մարել «Գործազուրկների զբաղվածության պահովում» միջոցառման շրջանակներում կնքված պայմանագրերի գծով ծագած ֆինանսական պարտավորությունները։ 
4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները 
Նախագծի ընդունմամբ պետական բյուջեում ծախսերի և եկամուտների փոփոխություն տեղի չի ունենա։

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
ՀՀ կառավարության 2021-2026 թթ. ծրագրի «4.6 Աշխատանք և սոցիալական պաշտպանություն» բաժնում նախատեսված է բարձրացնել զբաղվածության կարգավորման պետական ծրագրերի հասցեականությունն ու արդյունավետությունը, ըստ անհրաժեշտության ներդնել նոր ծրագրեր՝ նպատակաուղղված աշխատաշուկայում երիտասարդների, հաշմանդամություն ունեցող անձանց, կանանց մրցունակության բարձրացմանը։ Միաժամանակ, նախատեսված է նաև, որ կյանքի դժվարին իրավիճակում հայտնված և աղքատ ընտանիքների կարողությունների և հմտությունների զարգացման միջոցով, զբաղվածության և ինքնազբաղվածության միջոցների ապահովմամբ և աղքատության փուլային հաղթահարման մոդելների կիրառմամբ ընտանիքները դուրս են գալու աղքատությունից։ Նախատեսվում է ավելի շատ ընտանիքների տրամադրել սոցիալական ծառայություններ՝ ավելացնելով ինքնաբավ, արժանապատիվ և սեփական վաստակն ունեցող ընտանիքների թիվը՝ հետզհետե վերացնելով նրանց կախվածությունը պետական աջակցությունից: Նախագծի ընդունումը բխում է վերոնշյալ միջոցառումների իրականացման անհրաժեշտությունից։ 





